
Jadid dramaturgiyasiga xos xususiyatlar, ijodkor tafak-
kurida shakllangan g‘oyalar, go‘zallik, nafosat, zamonaviy-
lik va shu kabilar insoniyat buguni va kеlajagiga xizmat 
qiluvchi estеtik idеalni yaratishda ishtirok etadi. “Eng oliy 
estеtik qadriyat amaliy, axloqiy, ma’rifiy va xususiy qim-
matlarning yonida turadigan mohiyat emas, u mazkur 
qimmatlarning yaxlitligidan tashkil topadi”. Ya’ni, mukam-
mallikni ta’min etuvchi bu xildagi shartlilik birlashmasidan 
badiiy asarda timsol obraz hosil bo‘ladi. O‘ziga xos bеtak-
ror xaraktеr mohiyatning obrazi sifatida insonning iqtisodiy, 
siyosiy, ma’naviy kamoloti masalalari yеchimida ishtirok 
etadi [1: 14].

Cho‘lpon o‘z asarlarida o‘zbek xotin-qizlarining ayanch-
li taqdirini badiiy tadqiq etar ekan, har bir jamiyatning 
taraqqiyot darajasi shu jamiyatning xotin-qizlarga bo‘lgan 
munosabati bilan belgilanadi, degan g‘oyani aks ettirgan. 
Umuman, o‘zbek xotin-qizlarining mustamlakachilik sharoit-
idagi taqdiri tasviri Cho‘lpon she’riy ijodining ham, kichik 
epik asarlarining ham, “Kecha va kunduz” romanining ham 
asosiy g‘oyaviy yo‘nalishini belgilab bergan.

Cho‘lpon ayol qismatini tasvirlar ekan, ayollardagi o‘ta 
soddalik, ilmsizlik, dunyodan bexabar yashash va, al-
batta, intilish, harakatning yo‘qligi sabab bo‘lishi mumkin 
bo‘lgan ayanchli taqdirni oshkora qalamga oladi. Cho‘lpon 
Sharq ayoliga xos hayo, iffat saqlangan holda o‘zbek ayo-
li ham bilim olishi kerak, dunyoviy ilm shu’lasidan bahra-
mand bo‘lishi kerak, fikr-mulohazasini oshkora avj parda-
da aytishi kerak deydi. Bularga erishmoq uchun esa yana 
va yana o‘quv kerak, harakat qilish kerakligini ta’kidlay-
di. Adib nazarda tutgan hayotiy haqiqat esa bunday edi: 
yo‘lda ketayotgan inson boshini ortiq darajada yerga qa-
ratib yuborar ekan, u oyoq ostidagi tuproqni ko‘radi, bu 
holatdan esa ikki xil natijani kutish mumkin:

1) boshini juda egib yuborgan kishi oldidagi yo‘lni 
ko‘rmaydi va u to‘siqqa borib uriladi; 

2) ortiqcha egilgan bosh shu alfozda ketaversa, 
sekin-asta bel egiladi, tizzalar bukilib tiz cho‘kadi, oxir-oqi-
bat esa tuproqqa qorishadi.

Ko‘rinib turganidek, har ikkisining ham natijasi halo-
katdir. Shu bois, adib har narsada me’yor bo‘lishi ker-
ak degan xulosaning tarafdori. Tajribali adibning “Oktabr 
qizi” hikoyasi ham alamli haqiqatdan sizib chiqqan asar-
dir. Hikoyada o‘zbek ayolining dardlari obrazlar orqali 
ayanchli talqin etiladi. Diltortar ovozi bilan dildagi dardlar-
ni kuyga solgan qizning holatini ifodalashdagi mahoratga 
qarang: “O‘zbek qizining o‘z og‘zidan, o‘z tili bilan to‘kil-
gan o‘zbek dardlari, uning dutorining tovushlari bilan birga 
o‘zbek xalqining zang bosib kelayotgan dillariga shuncha 
yaxshi ta’sir qildikim, zanglari sekin-sekin yuvilib, artil-
ib borg‘ondek bo‘ldilar. Shuning uchun xalq ruhi uni sev-
di”. Uni sevgan xalq unga Vannaychaxon deb nom berdi. 
Сho‘lpon mahorati bu bilan cheklanib qolmadi. Hamisha 
tabiatga oshno bo‘lgan ijod kishisi Cho‘lpon qizning o‘limi 
xabarini bunday tasvir etadi: “Yiroqlardan qarg‘alarning 
mudhish nag‘malari, shodlik kuylari eshitildi. Borib ko‘rdi-
lar: paxta kabi oppoq tan, ko‘k qarg‘a shohidan ko‘ylak 
– qonga belangan. Bosh tandan ayrilg‘on holda, qon sur-

kalgan qora sochlar ustiga yopilg‘on. Go‘zal qora ko‘zlar 
jahannam chuqurligiga botqonlar. Yuzdagi nurlar yiroq 
o‘lkalarni eslab uchib ketgan qushlar bilan birga ketgan-
lar”. 

Zebi ketma-ket baxtsizliklarga uchrasa ham roman-
ga qanday kirib kelgan bo‘lsa, shundayligicha qoladi. Ze-
bining bu holatini biz taqdirdosh, qismatdosh, darddosh 
bo‘lib, xavotir bilan kuzatamiz. Zebining baxtsiz bo‘li-
shi mamlakatdagi zulm-zo‘rovonlik ustuvor ekanligidadir. 
Fikrimizning dalili sifatida Zebining ilojsizligi o‘sha davr 
ayollari erksizligi sifatida ochib beriladi. Zebi, hurkak ohu 
kabi go‘zal va ilojsiz. Uning qalbi shu qadar tozaki, yo-
monlik haqida o‘ylash nima ekanligini ham tushunib ye-
tmaydi. U insonlarni sevib yashaydi. Razolat to‘lib yot-
gan dunyoga muhabbat ko‘zi bilan boqadi, biroq jaholat 
tozalik va go‘zallik bilan kelishmaydi, go‘dakday beg‘ubor 
bo‘lgani uchun ham bag‘ri ifloslik va kirga to‘la hayot uni 
sig‘dirmaydi, shudringday toza va chechakday pokiza 
bo‘lgani uchun hayotning shafqatsiz va badbo‘y havosida 
nafasi bo‘g‘iladi. Ushbu asar ayollarni jaholat botqog‘idan 
chiqishiga qaratiladi.

Ayollar turmushidagi haqsizlik mutelik yangi zamon 
ijodkorida norozilik kayfiyatni uyg‘otgan, muammoning 
faqatgina she’riyatga sig‘masligini sezgan adib nasriy 
asarlarida ham masala yechimiga javoblar qidirgan edi. 
“Qor qo‘ynida lola” hikoyasida Cho‘lpon Shafoatxonning 
qismati ortida aslida mutaassiblik, ko‘r-ko‘rona e’tiqod 
turganini mahorat bilan ochib bergan. Asar qahramoni 
Samarqand akaning “bitta qizimiz bo‘lsa, hazrat eshoni-
mizg‘a tutdik, sadag‘alari ketsun!” degan gapidan xotini 
Qumribush “oqardi, ko‘kardi, suvratdek qotib devorga suy-
anib qoldi...”. Qumribush erining qaroriga mana shunday 
javob qaytarishi mumkin xalos, uni o‘zgartirishga, qizining 
taqdiriga aralashishga haqli emas. Qumribush ruhiyatidagi 
“oqarish, ko‘karish, suvratdek qotib devorga suyanib qol-
ish” shaklidagi isyon Qurbonbibi qalbida junbushga keldi. 
Zamon oqimiga qarshi bormaslik, er-xotin munosabatidagi 
tubsiz jarlik, dardini to‘rt devordan oshirib ayta olish im-
konining o‘ta cheklanganligi uni aqldan ozdiradi. Adib davr 
fojiasini ayollar taqdiri vositasida tasvirlaydi.

Cho‘lponning “Kecha va kunduz” asaridagi o‘xshash 
voqealar, ayollar obrazining “Boy ila xizmatchi” dramasi-
da yoritilishini quyidagicha solishtirib o‘tadi. Ikkala asarda 
ham voqea-hodisa boyning uyida ichki va ayollarga xos 
bo‘lgan chirkin hayotni ko‘rsatib beradi.

Xulosa qilib aytganda, Cho‘lponning asosiy maqsadi 
ham mavjud tuzimni tag-tomiri bilan o‘zgartirish edi. Zebi 
faqat ayollik latofati va olijanob insoniy fazilatlari bilangi-
na emas, ayni paytda xushovozi bilan barchaning e’tibori-
ni tortadi. Ammo ijtimoiy tengsizlik hukumron bo‘lgan va 
ayollar qadr-qimmati oyoqosti qilingan jamiyatda Zebining 
orzu-havaslari yanchiladi. Bu asar orqali Cho‘lpon Zebi 
va unga o‘xshagan jabrlangan ayollar taqdiriga achinadi. 
Ularning ozod bo‘lishini istaydi. O‘z taqdirini o‘zi hal qilishi-
ni, hur-erkin, ilm-ma’rifatli bo‘lishini istaydi va ushbu g‘o-
yalarini asarlarida ayollar obrazi orqali yoritib beradi.

